
Om denne boka

Sterkt om vald blant ungdom.

Aleksander er 15 år. Han veks opp i eit anna land. Der bestemmer han seg for å ta igjen overfor skulens bølle. Men det går for langt. Rett etterpå må han og familien flytta til Noreg, til ei lita bygd, der mora kjem ifrå.

I det nye heimlandet blir Alexander peika ut som neste offer av ein mobbegjeng, leidd av Torve. Skal Alexander ta igjen, slik han gjorde sist? Kva vil skje då? Eller skal han finna ei anna løysing? For kva slags krefter ligg det eigentleg i hendene hans?

Aleksander den store er ein roman om migrasjon, utanforskap og vald blant ungdommar, om det å vera stolt og å stå opp for seg sjølv. Romanen fortel òg om korleis samhald og venskap kan vera med på å snu farlege tankar.


Peter F. Strassegger

ALEKSANDER DEN STORE

Roman

ALEXANDER MOT GOLIAT

 

Klokka tikka på den beige veggen. Eg var åleine i rommet. Det var eit undersøkingsrom på eit eller anna legekontor eg aldri hadde vore i før. Eg sat på ein benk dekt med papirtrekk. Legen hadde akkurat gått ut. Eg forstod ikkje alt han hadde spurt meg om, men eg fekk med meg at han undersøkte hendene mine, lyste med lommelykt i auga mine, spurde om eg hadde vondt nokon plass, og eg sa eg hadde vondt i hendene og i hovudet. Så spurde han om eg hugsa kva eg hadde gjort med David. Det svara eg nei på. Han spurde meg om eg hugsa kven David var, og det sa eg ja til. Så spurde han meg om masse andre ting eg trudde ein berre spurde folk om på film: Om eg hadde sett folk eller skapningar som ingen andre kunne sjå, om eg høyrde stemmer i hovudet, om eg fekk beskjedar frå aliens, ein gud eller ein demon utanfor meg sjølv som kommanderte meg til å gjera vonde ting, om eg kjente meg rar og framand iblant og ikkje visste kven eg var. Det siste sa eg ja til, og så gjekk legen ut. Klokka tikka sakte, eg sat heilt stille og såg på sekundvisaren som hoppa rundt sirkelen i små rykk og napp. Av og til var det som om han stoppa heilt opp. Det var som om tida stod stille. Eg prøvde å tenka tilbake på det som hadde skjedd. Kva var det? Alt skjedde så fort. Kva hadde eg gjort? Eg såg ned i hendene mine, stramma ein knyttneve, løyste han igjen, stramma, løyste. Var den mørke randa rundt fingerneglene restar av blod? Var det mitt blod eller David sitt blod? Kva hadde eg gjort? Døra gjekk opp.

Det var mor som kom.

«Der er du. Endeleg fann eg deg!» sa ho og gjekk mot meg.

Eg rørte meg ikkje. Blei berre sittande og stira på henne.

«No dreg me heim, Alexander», var alt ho klarte å seia før ho tok meg i handa.

Ho drog meg ned frå benken, skubba meg ut frå undersøkingsrommet, forbi resepsjonen, sa noko til dei som jobba der, og etter at dei hadde nikka til ho, gjekk me ut på parkeringsplassen.

«Går det bra med deg?» spurde ho då.

«Det går fint», sa eg.

«Eg leita etter deg i fleire timar før eg fann ut kor du var. Far din er framleis på skulen for å finna ut kva som skjedde mellom deg og David.»

«Eg har ikkje gjort noko gale», sa eg.

«Men Alexander, då. David ligg på sjukehuset, ingen veit korleis det kjem til å gå med han.»

«Alle snakkar om David. Legen ville òg berre høyra kva eg gjorde med han. Men eg hugsar ingenting.»

«Dei seier at du var heilt fjern då dei fann deg. At du berre stira tomt ut i lufta.»

Eg sa ingenting.

Etter ei stund la ho til: «Og eg hugsar det blikket frå du var liten, auga dine som to gråe glaskuler.»

«Det går fint», svara eg kort.

Mor fann bilen, og eg sette meg inn. Det blei stille. Inni meg var det tomt. Eg var sliten som etter ei lang treningsøkt. Men eg hugsa ingenting. Heilt blank.


David var ein eg gjekk i klassen med. Han var den største og farlegaste av alle gutane, alle kalla han derfor for Goliat. Han hata alle, og alle var redde han. Eg var berre ein av fleire smågutar i klassen som han banka for moro skuld. Han byrja med det allereie i fjerde klasse. Nesten heile livet mitt har han halde på, men då me byrja på ungdomstrinnet i fjor, fekk eg nok. Eg ville ikkje vera den flinke guten på fyrste rad som gjorde alt riktig lenger, for same kva eg gjorde, fekk eg Goliat imot meg. Til slutt fann eg ein måte å ta han på: Uansett kva han gjorde, skulle eg verken flykta eller bli redd, eg skulle ta igjen. Dersom han spytta på meg, skulle eg spytta tilbake. Dersom han slo meg, skulle eg slå tilbake. Same kor mykje det kom til å provosera han. Dersom han blunka, skulle eg blunka, dersom han gjekk, skulle eg følgja etter han. Heilt til han gav seg. Heilt til eg fekk overtaket. Etter nokre månadar gjekk det på automatikk, det vil seia, eg tenkte ikkje meir over det eg gjorde, eg gjorde berre det same som han. Eg var blitt ein annan, var ikkje lenger strevaren på fyrste rad. Eg ante ikkje at eg hadde det i meg, på berre nokre månadar var eg blitt ein maskin, ein krigar, og eg heldt fram med dette i nesten eit år. Og fyrst då gjekk det gale.

Eg hadde blitt sint. Illsint. Så sint at det svartna for meg. Og då var ingen trygg for kva eg kunne finna på.

Og David? Eg hadde ikkje lagt merke til at eg hadde knekt han, før det var for seint.

Me hadde slåst i skulegarden. Han drog til meg, og eg drog til han tilbake, han kvelte meg, og eg klarte å kvela han tilbake. Det var då det svartna for meg. Eg hugsar ikkje alt som skjedde etterpå, berre at eg mista styring over nevane mine. David klarte ikkje å kjempa imot meir. Eg hugsar at han ein augeblink, medan eg kvelte han, likna ein gammal mann som heldt på å døy, eller kva skal eg seia? Han smilte så rart også. Så forsvann alt eg såg rundt meg, og hendene mine gjorde resten. Eg veit ikkje korleis dei klarte det. Eg kallar det eit uhell. Det neste eg hugsar, var at auget hans låg som eit kvitt og raudt egg på asfalten framføre meg. David vrei seg på bakken. Læraren skreik. Nokon skinnrista meg, og eg blei slept med til legen. David kunne ha blitt min beste venn. Kunne eg ha drepe han? Slik som eg drap små dyr då eg var barn?

